
A Chathaoirligh, chara, 

Is mian liom tagairt a dhéanamh don chomhairliúchán atá ar bun faoi láthair ag an 
gComhchoiste i ngeall ar fhorbairt na turasóireachta tuaithe. 
 
Fáiltíonn Údarás na Gaeltachta roimh an deis a bheith páirteach i bpróiseas comhairliúcháin 
maidir leis an bpleanáil straitéiseach seo atá thar a bheith tábhachtach agus atá 
riachtanach i bhforbairt na hearnála turasóireachta tuaithe.  Chuige sin, cuirim chugat ár 
gcuid tuairimí agus moltaí ó thaobh an tionscnaimh thuasluaite.  
 
1.0 Údarás na Gaeltachta - Cúlra agus Comhthéacs Straitéiseach 
 
Eagraíocht forbartha stáit is ea Údarás na Gaeltachta ar a bhfuil freagracht reachtúil i dtaca 
le forbairt chomhlánach na Gaeltachta.  Tagraíonn an Ghaeltacht do na ceantair sin, a 
bhformhór lonnaithe ar chósta thiar na hÉireann, ina maireann an Ghaeilge fós mar ghnáth-
urlabhra an phobail áitiúil.  Is é cuspóir foriomlán Údarás na Gaeltachta ná a chinntiú go 
mbíonn an Ghaeilge mar phríomhtheanga phobal na Gaeltachta i gcónaí. 
 
Is don Roinn Turasóireachta, Cultúir, Ealaíon, Gaeltachta, Spóirt agus na Meán atá an 
tÚdarás freagrach.   Mar chuid de chur chuige na heagraíochta, déantar infheistíocht i 
réimse leathan de bheartais fhorbartha ar a n-áirítear:  forbairt ar an mbunsraith 
fhostaíochta agus fhiontraíochta in earnálacha éagsúla eacnamaíochta; idirghabháil a 
mhaoiniú agus a reáchtáil i dtaca le tograí agus tionscadail forbartha pobail agus áitiúla; 
agus tionscnaimh mhaoinithe agus forbartha do ghníomhaíochtaí straitéiseacha teanga-

bhunaithe, pobail agus cultúir.  San áireamh anseo tá na beartais shaincheaptha a 
bhaineann leis an bpróiseas pleanála teanga sa Ghaeltacht a bhfuil mar aidhm acu an 
Ghaeilge a chaomhnú, a chosaint agus a fhorbairt mar theanga phobail.   
 
Tá straitéis forbartha na heagraíochta ar fáil ag www.udaras.ie agus tá na cúraimí reachtúla 
faoina bhfuil An tÚdarás ag feidhmiú sonraithe sna forálacha a eascraíonn ó Acht na 
Gaeltachta (2012). 

 
2.0 Ráiteas Misin agus Fís Údarás na Gaeltachta  

 
Tá sé léirithe ag Údarás na Gaeltachta le 40 bliain anuas go bhfuil ról rathúil aige i dtaca le 
forbairt teanga, eacnamaíochta agus shóisialta na Gaeltachta agus tá obair na 
heagraíochta fréamhaithe i saol eacnamaíochta, cultúir agus sóisialta na gceantar sin. Tá 
cúraimí agus freagrachtaí straitéiseacha uathúla ar an eagraíocht as an nGaeltacht agus tá 
cur chuige comhtháite aige i leith fhorbairt na Gaeltachta. Lena chinntiú go mbeidh 
Gaeltacht rathúil inbhuanaithe ann níor chóir go mbreathnófaí ar an teanga, ar an 
eacnamaíocht, ar an bpobal agus ar an timpeallacht mar nithe atá scartha óna chéile. 
Creidimid go bhfuil gá le cur chuige forbartha comhtháite chun tionchar inmharthanach, 
straitéiseach a imirt ar dheiseanna forbartha agus fostaíochta a chruthú do na pobail 
logánta sin ar a bhfuilimid ag freastal. 
 
Is é ráiteas misin an Údaráis ná: “Pobal inbhuanaithe Gaeltachta a chothú, ina bhfuil an 
Ghaeilge mar phríomhtheanga, agus ina bhfuil saol den chéad scoth ar fáil, idir fhostaíocht, 
shochaí agus chultúr”. Is í fís Údarás na Gaeltachta ná: “Pobail bhríomhara inbhuanaithe 
tuaithe atá fréamhaithe sa dúchas ina mbeidh an Ghaeilge mar an príomhtheanga phobail 
a chothú”.  
 
3.0 Straitéis Forbartha agus Infheistíochta Údarás na Gaeltachta  

Is trí rath a bheith ar chúrsaí eacnamaíochta, ar mheanma an phobail agus ar mhórtas 
teanga is fearr is féidir linn ceantair uathúla eiseamláireacha Gaeltachta a chothú ina bhfuil 
an Ghaeilge chun cinn mar theanga labhartha an phobail.   Tá sé mar fhís ag an Údarás go 
mbeidh na pobail Ghaeltachta inbhuanaithe i ngach gné den saol agus go mbeidh ról 
lárnach againn i gcumasú agus i neartú na bpobal chun an méid sin a bhaint amach.  Tacófar 
le hinmharthanacht na gceantar Gaeltachta trí infheistíocht a dhéanamh in acmhainní 
daonna, in acmhainní nádúrtha agus in acmhainní caipitil na Gaeltachta ar bhealach a 
bhíonn chun leasa na bpobal agus na timpeallachta ina maireann muid. Tá tábhacht ar leith 
le glúin óg a spreagadh agus a chumasú chun bheith mar cheannairí don todhchaí.  Is féidir 
é seo a bhaint amach trí thimpeallacht, áiseanna agus scileanna a fhorbairt, i gcomhpháirt 
le geallsealbhóirí eile, a chumasaíonn aos óg na Gaeltachta. 
 
I láthair na huaire tá an tÚdarás ag tabhairt feidhm do Straitéis reatha na heagraíochta don 
tréimhse 2021-2025. Tá fáil ar straitéis na heagraíochta ag www.udaras.ie 

3.1 Tionchar Gheilleagrach agus Fostaíochta Chláir Forbartha Údarás na Gaeltachta 

Trasnaíonn cliantchuideachtaí atá bunaithe sa Ghaeltacht raon earnálacha tráchtála, lena 
n-áirítear eolaíochtaí beatha, ICT, próiseáil éisc agus dobharshaothrú, fuinneamh in-
athnuaite, bia, déantúsaíocht nideoige, meáin dhigiteacha agus closamhairc, 
ealaíona/ceardaíocht agus turasóireacht. 

De réir taighde comhaimseartha (2021), bhí tionchar suntasach ag cliantchomhlachtaí an 
Údaráis ar gheilleagar réigiúnach na Gaeltachta agus ar an eacnamaíocht trí chéile.  Bhain 
na cuideachtaí seo amach luach díolacháin ar fiú €864m le linn 2020.  Bhí luach an 
chaiteachais dhírigh don gheilleagar de chuid na gcuideachtaí céanna léirithe ag €415m.  Ina 
cheann sin, caitheadh €181m ar thuarastail i rith 2020 agus bhí luach de €516m leis na hearraí 
agus seirbhís a díoladh thar sáile rud ab ionann agus 60% de luach iomlán an díolacháin.  De 
réir suirbhé fostaíochta Údarás na Gaeltachta do 2021, bhí 7,809 fostaithe i 
gcliantchomhlachtaí Údarás na Gaeltachta. 

3.2 Comhpháirtíocht Riachtanach do Fhorbairt na Turasóireachta sa Ghaeltacht 
 
Ní hí an Ghaeltacht aisti féin amháin a chinnteoidh gach a bhfuil i ndán don Ghaeilge mar 
theanga labhartha na Gaeltachta, agus ní chinnteoidh Údarás na Gaeltachta as féin é ach 
an oiread. Cé go leanfaidh an tÚdarás leis an dualgas atá leagtha air a chomhlíonadh, níl sé 
ar ár gcumas tionscnaimh áirithe a chur i bhfeidhm mura mbíonn siad sin? de chúram 
reachtúil orainn.  Tá polasaithe éagsúla á bhfeidhmiú ag na forais eile stáit agus phoiblí a 
imríonn tionchar thar a bheith suntasach ar a bhfuil in ann do phobal na Gaeltachta. 
 
Tá ról lárnach ag na húdaráis áitiúla éagsúla agus na Ranna Stáit eile i bhforbairt agus i 
gcaomhnú na teanga agus na bpobal teanga. Cé go bhfuil feidhmeanna agus tionscnaimh 
ar son na Gaeltachta agus na Gaeilge á dtreorú ag an Údarás, tá sé tábhachtach go dtuigfí 
go bhfuil ha heagrais eile stáit agus na húdaráis áitiúla ag feidhmiú i gcroílár na forbartha 
sna ceantair Ghaeltachta agus gur dual dóibh freagrach ar leith a ghlacadh chun cuidiú le 
forbairt chomhlánach na gceantar sin.  Is amhlaidh scéal i gcás na forbartha turasóireachta 
tuaithe. 
 
Tá forbairt na hearnála turasóireachta mar bhunchloch do straitéis forbartha agus 
infheistíochta Údarás na Gaeltachta agus tá léiriú tugtha sa mhéid a leanann ar mhór-
chuspóir na straitéise forbartha sin d’fhorbairt na hearnála sin.  Creideann muid go bhfuil 
sé tráthúil agus thar a bheith ábhartha go bhfuil baill an Chomhchoiste ag bailiú eolais agus 
i mbun taighde i leith polasaithe agus cleachtais forbartha sa réimse oibre seo faoi láthair 
óir tá an Ghaeltacht ar cheann de na ceantair tuaithe is mó atá ag brath ar an earnáil seo 
agus is ann atá cuid de na deiseanna forbartha agus infheistíochta is uathúla in Éirinn, dár 
linn. 
 
4.0 Earnáil na Turasóireachta - Comhthéacs Polasaithe agus Pleanála Náisiúnta 

 
Tá Slí an Atlantaigh Fhiáin (The Wild Atlantic Way), ar an gcéad chianbhealach 
turasóireachta in Éirinn, ag síneadh feadh chósta an Atlantaigh ó Dhún na nGall, trí Chontae 
Chiarraí go hIarthar Chorcaí, leis an gceathrú cuid de i gceantair Ghaeltachta.  Le seoladh 

an tionscadail phleanála seo de chuid Fáilte Éireann, ‘ i 2015, tugadh aitheantas thar a 
bheith luachmhar do chósta thiar na hÉireann mar ‘tháirge’ ar leith a bhfuil ról fíor-
thábhachtach aige i bhforbairt na hearnála turasóireachta in Éirinn.  Agus an tionscadal 
pleanála, forbartha agus margaíochta seo de chuid Fáilte Ireland tagtha in inmhe, tá athrú 
fíorbhunúsach le feiceáil ar leagan amach bunstruchtúir na hearnála tionsclaíoch seo agus 
ar chuir chuige na n-eagras forbartha agus maoinithe atá freagrach as stiúradh agus 
forbairt  straitéiseach na hearnála turasóireachta.   
 
Faoin bhfrámaíocht pleanála nua seo, tá go leor de na míbhuntáistí a bhí luaite go stairiúil  
sa dioscúrsa forbartha a bhain le mórcheantar an Iarthair, agus leis an nGaeltacht, ach go 
háirithe, curtha de dhroim seoil.  In áit a bheith luaite mar cheantar a bhí buailte agus scoite 
amach ar imeall na mórmhargaí náisiúnta agus domhanda, rud atá fós amhlaidh i gcás na 
déantúsaíochta agus cuid eile de chomhdhéanamh an gheilleagair chomhaimseartha, agus 
easpa bunseirbhísí agus infreastruchtúir fhorbartha (soláthar leathanbhanda ar 
chaighdeáin an tsnáithín optic ach go háirithe) ag cur laincisí ar iarrachtaí forbartha, tá 
lárnú déanta anois ar an nGaeltacht mar cheartlár na gceantar turasóireachta atá cuimsithe 
faoi Shlí an Atlantaigh Fhiáin (WAW). 
 
Tá cuid mhór de limistéir fhorbartha na Gaeltachta ag síneadh taobh leis nó ina lárchuid de 
chuid an WAW.  Áirítear suas le 25% de na limistéir seo i gcontaetha Thír Chonaill, Mhaigh 
Eo, na Gaillimhe agus Chiarraí a bheith mar chuid lárnach, dhílis i leagan amach na creatlaí 
pleanála seo. 
 
Anuas air seo, sheoil Fáilte Éireann tionscadal gaolmhar pleanála eile,  Sean - Oirthear na 
hÉireann (‘Ireland’s Ancient East’), i 2016.  Cuimsítear na limistéir Ghaeltachta i gcontaetha 
na Mí agus Phort Láirge faoin leagan amach sainiúil seo.  Mar mhórthionscadail phleanála 
eile i dtaca le forbairt na hearnála turasóireachta in Éirinn, tá an tionscnamh seo ar aon dul 
leis an WAW mar idirghabháil straitéiseach a bhfuil poitéinseal fíorshuntasach aige 
d’fhorbairt gheilleagrach na Gaeltachta. 
 
Ag tarraingt ar na múnlaí pleanála agus forbartha seo de chuid Fáilte Éireann a thugann 
buntáiste tábhachtach dúinn d’ fhorbairt na hearnála turasóireachta sa Ghaeltacht, is é ar 
mian ná cibé socruithe agus comhordú gur gá a aontú le Fáilte Ireland, leis na Comhairlí 
Contaetha, le heagrais eile stáit agus phoiblí, agus leis na geallshealbhóirí eile ón earnáil 
phríobháideach agus phobail, chun go mbeidh comhlánú déanta ar na deiseanna nua 
forbartha agus fostaíochta a thiocfaidh chun cinn mar thoradh ar na beartais phleanála, 
forbartha agus margaíochta seo. 
 
5.0 Tábhacht agus Tionchar na hEarnála Turasóireachta  
 
Ag leibhéal domhanda, tá tábhacht na hearnála seo léirithe san anailíse atá déanta ag an 
UNWTO.  Tá post as gach deich bpost spléach ar an earnáil seo ar fud na cruinne.  In Éirinn, 
mar shampla, treisítear ar na patrúin seo agus suas le post amháin as gach cúigear luaite 
leis an earnáil seo in Iardheiscirt na tíre.  Ina iomláine, tá 330 milliúin post ag brath ar an 



5 
 

An Rannóg TFE.. 

earnáil seo agus i 2019 bhí luach de USD 8.9 trilliúin ag dul leis, rud ab ionann agus 10.3 % de 
GDP domhanda1.  Tá ráite faoin earnáil tionsclaíocht seo: 
 

“It has the most expansive value chain and the most profound socio-economic 
footprint.  Equally important are the implications of tourism on the environment and 
climate change, as well as on the wealth and diversity of cultures and traditions 
globally”  (World Travel & Tourism Council 2020).   
 

Tá an turasóireacht ar cheann de na hearnálacha eacnamaíochta is tábhachtaí in Éirinn 
agus ról lárnach ag an earnáil chun athbheochan agus forbairt eacnamaíochta na tíre a 
thabhairt chun cinn.  Ag tús 2020 agus roimh theacht in inmhe na haicíde C-19, bhí 260,000 
duine fostaithe in earnáil na turasóireachta.  D’eascair luach de c. €9 billiúin ó thrádáil san 
earnáil seo i 2019 agus bhain €6.9 billiún den gcaiteachas seo le caiteachas a bhí déanta acu 
siúd a thug cuairt ar Éireann ó thíortha thar sáile.  Bhí tionchar ar luach c.€2 bhilliúin ag an 
caiteachas a bhí déanta tríd an margadh baile2. 
 
Tá tábhacht na hearnála turasóireachta do na ceantair tuaithe in Éirinn aitheanta go 
forleathan.3   I réigiúin tuaithe áirithe, taobh amuigh de earnáil na talmhaíochta, is beag 
deiseanna fostaíochta eile atá ar fáil.  Tá an spleáchas thar a bheith suntasach atá ar earnáil 
na turasóireachta i gcontaetha Ghaeltachta léirithe sna figiúirí seo a leanas – Ciarraí (18%), 
Tír Chonaill (13%) agus Port Láirge (12%).  Ina cheann sin, ó thaobh próifíl aoise, tá leath den 
fhórsa saothair san earnáil seo áirithe mar dhaoine atá faoi aois 35 bliain.  I gcás an fhórsa 
saothair iomlán, duine as gach triúr atá áirithe sa aois ghrúpa céanna. 
I 2019, tháinig 10.9 milliún daoine ar cuairt go hÉirinn ó thíortha eile4. Ó thaobh tionchar 
gheilleagrach, cruthaíonn 1,000 cuairteoir idirnáisiúnta 20 post san earnáil turasóireachta.  
Tá anailíse léirithe sa tábla thíos ar na tíortha as a dtáinig na cuairteoir seo: 
 

 
Margaí Idirnáisiúnta (2019) € 
UK & Tuaisceart Éireann 4.8m 

An Eoraip 3.6 m 

Cuid eile den Domhain .676m 

Tuaisceart Mheiriceá 1.9m 

Iomlán 10.9m 

 
Cé nach bhfuil teacht ar staitisticí sonracha maidir le cuairteoirí chuig an Ghaeltacht, i 
measc na 10.9 milliúin cuairteoir a thaisteal go hÉirinn ó thíortha eile i 2019, tá figiúirí de réir 
contae ar fáil.  
 
 
Seo a leanas na figiúirí do na contaetha Ghaeltachta:.  
 

 
1  Foinse, UNWTO, 2020 
2 Foinse: D/TCAGSM meastacháin do 2019 bunaithe ar fhaisnéis Fáilte Ireland 
3 Ernst agus Young, Potential Impact of Covid-19 on Irish Tourism, April, 2020,) 
4 Foinse: ‘Fáilte Ireland, Key Tourism Facts, 2019’  

Contaetha 
Ghaeltachta 

Iomlán Cuairteoirí 
Idirnáisiúnta 2019   

Domestic (26 contae) 
2019 

Iomlán  

Ciarraí 1,264,000 1,105,000 2,369,000 

Corcaigh 1,451,000 1,211,000 2,662,000 

Dún na nGall 354,000 445,000 799,000 

Gaillimh 1,694,000 1,077,000 2,771,000 

Maigh Eo 303,000 658,000 961,000 

Na Mí 194,000 n/a  

Port Láirge 359,000 460,000 819,000 

   
De réir taighde an ITIC (Irish Tourism Industry Confederation) a deineadh i 2022, mairfidh 
fíor dhroch thionchar na haicíde C-I9 ar earnáil na turasóireachta go ceann i bhfad.  Bíodh 
is go bhfuiltear ag súil le méadú ar líon na gcuairteoirí i 2023, is léir go mbeidh 2027 ann sula 
mbeidh an méid céanna turasóirí ag filleadh ar Éirinn is a thug cuairt ar an tír i 2019. 
 
Tá próifíl na gcuairteoirí ag athrú go suntasach.  Is ag taisteal go neamhspleách a bhí 86% 
de na cuairteoirí a tháinig go hÉirinn i 2019 seachas an fuílleach a d’eagraigh a gcuid saoire 
trí phacáiste saoire eagraithe ar mhaithe leo.  Bhain tábhacht leis an himeachtaí faoin aer 
do na cuairteoirí seo – tuairiscíodh gur thug suas le 2.39 milliún (22%) dóibh faoi shiúlóidí 
agus na bealaí glas, 3% faoi rothaíocht agus 2% faoin ngalf.  Leagadh béim ollmhór ar 
thábhacht na staire agus an chultúir agus an saibhreas a théann leis do na daoine sin a 
chinn saoire a chaitheamh in Éirinn.  Lua 84% de na cuairteoirí gur ar mhaithe le blaiseadh 
den gcultúir agus de stair na tíre seo a ba chionsiocair lena gcinneadh teacht go hÉirinn5.  
Tá impleachtaí thar a bheith tábhachtach ag eascairt as an bhfaisnéis seo d’fhorbairt na 
turasóireachta sa Ghaeltachta agus in Éirinn. 
 
6.0  Pleanáil d’Fhorbairt na hEarnála Turasóireachta sa Ghaeltacht 
 
Tá forbairt straitéiseach na hearnála turasóireachta aitheanta ar cheann de na mór 
earnálacha sa Ghaeltacht, earnáil a bhfuil poitéinseal suntasach forbartha ag dul léi.  Tá 
forbairt straitéiseach na hearnála seo ar cheann do na tosaíochtaí atá aontaithe mar chuid 
lárnach de straitéis nua forbartha agus infheistíochta An Údaráis (www.udaras.ie). 
 
Is amhlaidh ar bhonn náisiúnta - cuireann an turasóireacht go mór le geilleagar na 
Gaeltachta agus is earnáil í a bhaineann le gach duine sa Ghaeltacht, cibé an bhfuil siad ina 
n-úinéirí agus oibritheoirí gnólachtaí turasóireachta agus aíochta, ina sholáthróirí táirgí 
chuig na gnólachtaí sin, nó mar chuairteoirí nó óstaí. 
 
Rud suntasach ná go gcabhróidh forbairt na turasóireachta sa Ghaeltacht le fás 
eacnamaíoch réigiúnach a bhrú chun cinn agus tabharfaidh sí tacaíocht, cothabháil agus, 
in go leor cásanna, athbheochan do shráidbhailte, bailte agus pobail. Cabhróidh sin, ina 
sheal féin, le deiseanna fostaíochta a chruthú agus le daonra bríomhar Gaeilgeoirí a 
chothabháil. 
 

 
5 Foinse: Fáilte Ireland’s Tourism Experience Post Survey, 2019 

Faoi láthair tá clár leathan forbartha á fheidhmiú ar mhaithe leis na deiseanna forbartha 
agus fostaíochta atá aitheanta san earnáil seo a chomhlíonadh.  Tá feidhm le tabhairt don 
chlár seo le déanamh ar bhealach córasach chun an oiread leasa agus buntáiste a shaothrú 
do na pobail Ghaeltachta de réir bunphrionsabail na forbartha inmharthanaí. 
 
Mar léiriú ar thábhacht na hearnála seo d’fhorbairt gheilleagrach na Gaeltachta, is fiú a lua 
go bhfuil luach de c. €20.5 milliúin d’infheistíocht déanta ag an Údarás san earnáil seo le 
fiche bliain anuas, idir chabhair deontais agus infheistíocht i scaireanna.  Tá riar leathan de 
thograí agus tionscadail phríobháideacha agus pobail tugtha slán ar an bhfód in imeacht 
na mblianta sin.  Bunaithe ar ár anailís, meastar go bhfuil suas le 900 duine fostaithe faoi 
láthair thar 150 méid gnó/comhlacht agus iad ag trádáil i margaí éagsúla na hearnála seo. 
 
7.0  Forbairt ar Straitéis Turasóireachta don nGaeltacht 
 
Tá an turasóireacht aitheanta mar acmhainn atá tábhachtach do na ceantair Ghaeltachta 
agus is earnáil í atá lárnach i Straitéis Údarás na Gaeltachta don tréimhse 2021-2025.  
 
Uaime sin, fáiltíonn Údarás na Gaeltacht roimh an tosaíocht seo atá molta ag an 
gComhchoiste go ndéanfaí “straitéis turasóireachta a fhorbairt do cheantair Ghaeltachta” 
faoi mar atá léirithe sna saincheisteanna atá curtha mar chuid de théarmaí tagartha an 
phróisis comhairliúcháin seo.   
 
Tá deiseanna suntasacha forbartha ag eascairt as an moladh uaillmhianach seo i leith ar 
straitéis turasóireachta a fhorbairt don nGaeltacht chun  forbairt ar leith a déanamh ar 
thograí turasóireachta atá inbhuanaithe agus iad fréamhaithe in oidhreacht, cultúr, teanga 
agus timpeallacht na gceantar sin.    
 
Cuirtear na moltaí seo faoi bhráid i dtaca leis an gcuspóir seo. 
 
7.1 Moltaí i leith na Físe agus na Cuspóirí Straitéiseacha 
 
Is í an fhís is mian linn a mholadh i dtaca le cur chuige forbartha na straitéise seo ná: 
 

“Go ndéanfaí forbairt ar an nGaeltacht mar cheann scríbe turasóireachta a bheidh 
aitheanta go hidirnáisiúnta mar cheantar uathúil ina ndeintear ceiliúradh agus 
forbairt ar acmhainn nádúrtha na teanga, an chultúir, na timpeallachta agus na 
hoidhreachta” 

 
Moltar na cuspóirí straitéiseacha seo: 
 

Go n-aontódh Údarás na Gaeltachta, Fáilte Ireland, na Comhairlí Contae, Oifig na 
nOibreacha Poiblí agus eagrais eile mhaoinithe agus fhorbartha ar na beartais 
fhorbartha, infheistíochta agus mhargaíochta atá riachtanach chun áiseanna agus 
seirbhísí turasóireachta ar chaighdeáin aitheanta dhomhanda a sholáthar sa 
Ghaeltacht sa chaoi is go mbeidh an luach is fearr agus is féidir á bhaint as acmhainn 
na turasóireachta do na pobail áitiúla agus le deiseanna fostaíochta nua a chur chun 
cinn. 

Moltar go mbeadh feidhmiú na gcuspóirí seo deartha i dtreo is go mbeidh dul chun cinn 
suntasach á dhéanamh go leanúnach thar thréimhse feidhmithe na straitéise seo i dtaca 
leis na sainspriocanna seo: 
 

• Cur le líon na gcuairteoirí agus achar a gcuairte ar an nGaeltacht le sprioc aontaithe 
ina leith sin a bhaint amach  

• Cur le líon agus caighdeáin na dtáirgí agus na seirbhísí turasóireachta agus iad a 
uasghrádú de réir caighdeáin aitheanta i gcomhar le Fáilte Éireann 

• Cur le feasacht agus próifíl na Gaeltachta mar láthair chun saoire a chaitheamh inti 
agus a chur os comhair an tsaoil faoi réir cur chuige agus spriocanna comhaontaithe 

• Infreastruchtúr agus áiseanna ar an talamh a fheabhsú i gcomhar le Fáilte Éireann 
agus na Comhairlí Contae 

 
Moltar gur trí fheidhmiú na gcuspóirí straitéiseacha seo a leanas a bhainfear amach bunús 
na físe forbartha seo: 
 

1. Go mbeidh léiriú ar theanga, ar chultúr agus ar oidhreacht shaibhir na Gaeltachta 
mar ghné lárnach i bhforbairt na dtáirgí, na seirbhísí agus na n-acmhainní atá 
riachtanach  le  luach eacnamaíochta agus fostaíochta a chothú  le tairbhe a 
dhéanamh do na pobail áitiúla. 

 
2. I gcomhar leis na heagrais eile fhorbartha agus mhaoinithe, go nglacfaidh An 

tÚdarás ról lárnach, comhordaithe agus maoinithe air féin ó thaobh fhorbairt roinnt 
tograí straitéiseacha a spreagfaidh infheistíocht ón earnáil phoiblí, phríobháideach 
agus pobail agus a chuirfidh go suntasach le forbairt inmharthanach na hearnála 
turasóireachta cultúir.   
 

3. Go gcuirfear réimse tacaíochtaí (trí scéimeanna deontais, oiliúna agus comhairle) ar 
fáil chun soláthraithe táirgí turasóireachta a spreagadh agus a chumasú chun 
gnólachtaí reatha a fhorbairt agus a fhás agus chun gnólachtaí nua a chur chun cinn 
atá ag teacht le leagan amach na físe forbartha atá léirithe thuas. 

 
4. Coincheap na Gaeltachta mar bhranda agus mar cheann scríbe turasóireachta a 

fhorbairt chun cur le próifíl na gceantar seo go náisiúnta agus go hidirnáisiúnta mar 
láthair turasóireachta agus léargas a thabhairt do chuairteoirí ar na háiseanna agus 
ar na seirbhísí atá ar fáil 
 

Agus an straitéis seo á réiteach, samhlaítear go mbeadh coincheap na forbartha 
turasóireachta don nGaeltacht curtha in iúl ar bhealach a chuimsíonn na ghnéithe agus na 
céimeanna seo atá léirithe sa léaráid thíos: 

Léaráid 1:  Coincheap na Forbartha Turasóireachta sa Ghaeltacht 
 

 
 

Moltar freisin go mbeadh ghné uathúil ag dul le forbairt na hearnála turasóireachta sa 
Ghaeltacht.  Is é sin, go mbeadh forbairt déanta ar cur chuige turasóireachta tuaithe atá 
tógtha ar shamhail na turasóireachta cultúir.   
 
Tá léiriú tugtha sa léaráid thíos ar na téamaí, na cuspóirí agus na bunacmhainní forbartha 
atá mar chuid lárnach, dhílis de chur chuige tiomanta den gcineál seo: 
 
Léaráid 2:  Turasóireacht Cultúir – Téamaí agus Cuspóirí 

7.2 Moltaí i leith Phríomhthéamaí na Straitéise 
 
Moltar gurb é cuspóir na straitéise seo barrfheabhas a chur ar fhorbairt turasóireachta 
cultúir mar phríomhúdar borraidh san fhás eacnamaíoch. D’fhonn earnáil Turasóireachta 
na Gaeltachta a threorú i dtreo na sprice seo, moltar ceithre phríomhchuspóir: 
 
1.  Próifíl na Gaeltachta mar láthair turasóireachta cultúir agus mar ionad sainiúil 

saoire inti féin a ardú, agus mar áit le Gaeilge a fhoghlaim agus a úsáid agus a 
labhairt.  

 
2.  Soláthraithe Gaeltachta a spreagadh le táirgí agus seirbhísí breise a fhorbairt ionas 

gur féidir leo a theacht i dtír ar sciar bhreise den mhargadh.  
 
3.  Obair i gcomhpháirtíocht le Fáilte Éireann, Turasóireacht Éireann, leis an tionscal 

réigiúnach turasóireachta, leis na Comhairlí Contae agus le hOifig na Oibreacha 
Poiblí chun margaíocht a dhéanamh ar an nGaeltacht agus í a chur chun cinn. 

 
4.  An Ghaeltacht a chur i láthair mar cheann scríbe tarraingteach le hinfheisteoirí a 

mhealladh. Próifíl na Gaeltachta mar láthair turasóireachta cultúir agus mar ionad 
sainiúil saoire inti féin a ardú, agus mar áit le Gaeilge a fhoghlaim agus a úsáid agus 
a labhairt. 

 
7.2.1 Maidir le 1) Próifíl na Gaeltachta  
 
Tá an acmhainneacht agus an t-eolas ag gnólachtaí atá bunaithe ar an turasóireacht sa 
Ghaeltacht chun ról ceannasach a ghlacadh orthu féin maidir le timpeallacht 
theangeolaíoch agus chultúir na Gaeltacht a chosaint agus a fheabhsú. Is áit faoi leith í an 
Ghaeltacht mar cheann scríbe agus tugann sí deis do líon áirithe turasóirí a theacht ar 
eispéiris nua agus ar chinn neamhghnácha, rud a bhíonn uathu chun ‘eispéireas faoi leith a 
chuireann leis an saol’ a bheith acu.  
 
Cé go bhfuil na heispéiris sin ‘nua agus neamhghnácha’ do na turasóirí féin, is cuid den saol 
ó lá go lá iad do mhuintir na nGaeltachta ó thaobh na teanga beo agus an chultúir bheo. 
Beidh sé ríthábhachtach táirgí a phacáistiú agus a chur i mbearta lena chinntiú go 
bhféadfaidh turasóirí a theacht ar an gcineál eispéireas sin. Éileoidh sin ar sholáthróirí 
turasóireachta oibriú i gcomhar le soláthróirí eile chun a dtáirgí agus a seirbhísí a nascadh 
le gnéithe comhlántacha a chruthóidh eispéireas foriomlán don chuairteoir, ceann a 
bheidh fírinneach, a chuirfidh le saol an turasóra agus a mbeidh cuimhne aige nó aici air.  
 
D’fhonn a chinntiú go bhfeabhsófar na luachanna sin agus go dtuigfidh soláthróirí táirgí 
turasóireachta an ról ríthábhachtach atá acu, ní mór don earnáil turasóireachta, Fáilte 
Ireland, trí mheicníocht na VEDPs, agus príomhghníomhaireachtaí eile leanúint ag obair le 
chéile ar phlean gnímh spriocdhírithe don Ghaeltacht. Trí eispéiris turasóireachta a 
thabhairt do chuairteoirí a thugann an deis dóibh foghlaim faoi úsáid agus chur chun cinn 
na Gaeilge, chomh maith le deis cabhrú leis sin, le chéile, féadfaidh siad bainistiú ar chinn 
scríbe agus tionscnaimh agus próisis phleanála a threorú, d’fhonn cur le poitéinseal 

dúchasach na turasóireachta, rud a chosnóidh agus a fheabhsóidh teanga agus cultúr na 
Gaeltachta, ar a seal.  
 
Moltar na Torthaí Spriocdhírithe seo: 
 

• Go dtuigfidh lucht gnó turasóireachta an tábhacht a bhaineann leis an teanga bheo 
agus le cultúr beo na dtáirgí a chuireann siad ar fáil, agus go gcreideann siad iontu.  
 

• Go mbeidh seasamh ag an nGaeltacht mar tháirge turasóireachta faoi leith, a 
chuimsíonn roinnt táirgí/téamaí turasóireachta eile, e.g. gníomhaíochtaí faoin spéir, 
turasóireacht bhia, spaisteoireacht, agus gach uile ceann acu fite fuaite leis an teanga 
bheo agus leis an gcultúr beo. 
 

• Aithnítear turasóireacht a dhíríonn ar ár gcultúr traidisiúnta mar an rud is mó a 
chuireann le hinmharthanacht eacnamaíoch na Gaeltachta, rud a chinntíonn fás agus 
inmharthanacht fhadtéarmach ár gcultúir thraidisiúnta.  

 
7.2.2 Maidir le 2) Soláthraithe Gaeltachta 
 
Ní mór táirgí a sheachadadh atá ar ardchaighdeán, fírinneach, uathúil agus a dhéantar a 
sheachadadh ag leibhéal seirbhíse den scoth. Bíonn mianta custaiméirí ag éirí níos 
sofaisticiúla i gcónaí agus tá eispéiris ar ardchaighdeán do chuairteoirí sa bhaile agus ó thar 
lear araon mar chroílár ceann scríbe a mbeidh tóir air a chur chun cinn. De réir taighde Fáilte 
Éireann, beidh oideachas níos fearr agus níos mó féiniúlachta ag baint le cuairteoirí amach 
anseo, agus beidh siad ag súil le níos mó. 
 
Beidh cuairteoirí ag súil go gcuirfidh an soláthróir taistil agus aíochta eispéireas ar fáil a 
fhreastalóidh ar a gcuid riachtanas, go mbeidh sé ar leibhéal caighdeáin a chomhlíonfaidh 
a gcuid ionchas agus go mbeidh sé ar phraghas inghlactha. Ní mór oiliúint a chur ar fhoirne 
le go mbeidh siad eolasach faoin táirge, faoin teanga, faoin gcultúr, faoin timpeallacht agus 
faoin réigiún. Ba chóir go mbeadh mar chuspóir acu a chinntiú go mbeidh eispéireas 
iontach ag an gcustaiméir – ‘gach custaiméir, i gcónaí’. Is cultúr é sin nach mór a bheith go 
smior ag gach leibhéal de gach eagraíocht, ón úinéir/bainisteoir go dtí na baill foirne chun 
tosaigh. Is é an fócas ar chóir a bheith ann go bhfanfadh an cuairteoir sa Ghaeltacht chomh 
fada agus is féidir sa tréimhse saoire atá ar fáil dóibh agus is féidir é sin a bhaint amach trí 
tháirgí turasóireachta eile a thras-treorú laistigh de réigiún na Gaeltachta. Is é an moladh ó 
bhéal, bíodh sin ar-líne nó trí chaidreamh pearsanta, an fhoinse eolais is tábhachtaí i gcónaí 
agus áit saoire á roghnú ag turasóirí.  
 
Má chinntítear go mbíonn eispéireas Gaeltachta iontach ag ‘gach custaiméir, i gcónaí’, 
beidh ár gcuid cuairteoirí ar an lucht díolacháin is tábhachtaí againn. Caithfidh fírinneacht 
sa teanga bheo agus sa chultúr beo a bheith mar bhonntaca do gach eispéireas a bheidh 
ag an gcuairteoir.  

Moltar na Torthaí Spriocdhírithe seo 
 

• Féachann cuairteoirí ar an nGaeltacht mar cheann scríbe faoi leith atá fírinneach 
agus ar ardchaighdeán  

• Tá an earnáil turasóireachta tiomanta chun monatóireacht a dhéanamh ar 
shástacht cuairteoirí agus ar an leárgas a bhíonn acu ar cháilíocht 

• Tacaíonn an bonneagar turasóireachta le heispéireas ar ardchaighdeán do 
chuairteoirí ag gach céim den aistear 

• Cabhraíonn turasóirí le héileamh láidir ar tháirgí agus seirbhísí do chuairteoirí a 
chruthú. 

• Bíonn pobail Ghaeltachta agus daoine aonair sa Ghaeltacht rannpháirteach go 
gníomhach agus déanann siad infheistíocht san earnáil turasóireachta 

 
 
7.2.3 Maidir le 3) hobair i gcomhpháirtíocht le Fáilte Éireann, Turasóireacht Éireann, na 
Comhairlí Contae agus Oifig na nOibreacha Poiblí araile  
 
I gcomhthéacs timpeallachta tuaithe ina bhfuil an teanga bheo agus an cultúr beo mar 
ghnéithe lárnacha d’eispéireas uathúil cuairteoirí, tá sé ríthábhachtach go gcruthóidh 
pobail agus oibritheoirí caidrimh láidre eatarthú féin agus go n-aithneoidh siad an méid 
obair thábhachtach atá le déanamh acu go léir má tá an poitéinseal turasóireachta le baint 
amach ag an nGaeltacht.  
 
Cé nach n-aithnítear go soiléir é, is comhpháirtí gníomhach í an earnáil turasóireachta 
maidir lenár bpobail a phleanáil agus a bhainistiú. Ina seal féin, tá ról gníomhach ag muintir 
na Gaeltachta maidir le forbairt eacnamaíoch, shóisialta agus chultúir a gcuid pobal, trí 
ghrúpaí seanbhunaithe mar chomharchumainn phobail agus cuideachtaí forbartha pobail, 
go príomha. Is ionann eagraíochtaí mar sin agus acmhainn shuntasach, rud is féidir leis an 
earnáil turasóireachta a úsáid le leas a dhéanamh di féin. Tá daoine aonair agus pobail 
ríthábhachtach maidir le teanga, cultúr áitiúil agus carachtar na Gaeltachta a chaomhnú 
agus a chur chun cinn. Is cuid lárnach dá saol laethúil iad, agus is í an stíl mhaireachtála seo 
a thugann eispéireas turasóireachta uathúil do chustaméirí idirdhealaitheacha. Is é an rud 
a chaithfimid a chinntiú ná go bhfitear an stíl mhaireachtála sin i ngach gné de shaoire an 
chuairteora ar bhealach a thugann deis don chuairteoir a bheith mar chuid den stíl 
mhaireachtála sin, fiú más ar feadh tréimhse ghearr féin é, ionas go dtabharfaidh an 
cuairteoir cuimhní cinn agus fiúntas an eispéiris abhaile leo.  
 
Moltar na Torthaí Spriocdhírithe seo: 
 

• An Ghaeltacht a chur san áireamh sa straitéis nua forbartha atá faoi chaibidil chun 
cabhrú le heispéiris nuálacha, inbhraite sa Ghaeltacht a fhorbairt do chuairteoirí  

• Tacaíocht forbartha táirgí a chur ar fáil mar chúnamh deontais don táirge fisiciúil 
agus mar thacaíochtaí boga d’oiliúint, do líonraí caidrimh a chruthú, araile. 

• A chinntiú go mbíonn teacht go héasca ar an táirge Gaeltachta ar 
www.discoverireland.ie /com  

• Oibriú le Tourism Ireland chun margaí thar lear a fhorbairt thar ceann ghnó na 
turasóireachta agus na dtáirgí atá curtha i mbearta faoi scáth Branda na Gaeltachta 

• Deiseanna poiblíochta a chur ar fáil don Ghaeltacht sa bhaile agus thar lear  

• An deis teagmháil a dhéanamh le heispéiris chultúir bheo do chuairteoirí ar fud na 
nGaeltachta don mhargadh baile 

 
7.2.4 Maidir lei 4) An Ghaeltacht a chur i láthair  
 
Mar atá luaite thuas tá an turasóireacht ar cheann de na tionscail is tapúla ag fás ar domhan 
agus tá sí aitheanta ag an Rialtas mar phríomh-earnáil a bheidh mar thiománaí do chruthú 
post agus do rachmas. Tá deiseanna suntasacha ann don Ghaeltacht le leas a bhaint as an 
mbuntáiste sin. I dteannta na ndeiseanna atá ag fás sa mhacra-thimpeallacht, tá na micri-
thimpeallachtaí i ngach réigiún Gaeltachta suite go maith chun leas a bhaint as poitéinseal 
na hearnála maidir le fás. Is fíor go bhfuil bearnaí sa soláthar táirgí ach is fíor freisin go 
bhfuil saibhreas táirgí turasóireachta sna réigiúin Ghaeltachta a dteastaíonn, ar a laghad, 
roinnt uasghrádaithe uathu, nó gan ach díreach iad a phacáistiú nó a chur ina mbearta ar 
bhealach a dhéanann níos éasca don chustaiméir iad a cheannach.  
 
Brabús do na daoine atá i gceist mar an príomhthiománaí d’fhás agus d’infheistíocht sa 
tionscal amach anseo. Laghdú costais agus méadú díolacháin na rudaí a bhaineann brabús 
amach.  
 
D’fhonn costais a laghdú is gá go mbíonn na héifeachtúlachtaí oibríochtúla is fearr is féidir 
i bhfeidhm i gcónaí, agus is sármhaitheas i dtáirgí agus i dteicnící margaíochta saincheaptha 
a thiománann ardú ar dhíolacháin. Beidh sé mar aidhm ag an Straitéis Turasóireachta seo 
an earnáil a fhás trí oibriú i gcomhar le ceannairí margaidh a dhéanann iarracht 
forghníomhacha samhlacha sárchleachtais a fheidhmiú lena bhfás agus lena bhforbairt 
féin, i.e. ‘buaiteoirí a roghnú’.  
 
Moltar na torthaí spriocdhírithe seo: 
 

• Déanfar gnólachtaí turasóireachta straitéiseacha a aithint atá i mbun táirgí agus 
seirbhísí a sholáthar ar an gcaighdeán is airde.  Cuirfear i bhfeidhm straitéisí 
forbartha i gcomhar leo a chuirfidh lena gcuid torthaí ar infheistíocht go leanúnach.  
Beidh tacaíocht ó Údarás na Gaeltachta agus ó Fháilte Éireann agus ó eagrais eile 
forbartha riachtanach d’fhonn baint amach na sprice seo. 

• Déanfar gnólachtaí turasóireachta a aithint atá i mbun táirgí agus seirbhísí a dhíol a 
chomhlíonann riachtanais agus ionchais chuairteoirí ardluacha.  Moltar tús áite a 
thabhairt do seo seachas a bheith dírithe ar ghnólachtaí atá bunaithe ar an rud a 
cheapann siad atá ag teastáil ó chuairteoirí agus an rud a ‘nglacfaidh’ siadsan leis. 

• Déanfar an turasóireacht fórsa saothair a bheidh oiliúnaithe go cuí a mhealladh, a 
choimeád agus a fhás, daoine a mheasann gur rogha gairme fiúntach an 
turasóireacht 

• Trí tháirgí nideoige a fhorbairt agus a fheabhsú, i gcomhar le straitéis bhainistíochta 
caidrimh custaiméirí saindírithe, déanfar an earnáil turasóireachta éileamh a fhás i 
rith na seachshéasúr agus na lag-shéasúr araon.  

8.0 An Ghaeltacht, na Réigiúin agus forbairt náisiúnta - Rationale d’Fhorbairt na 
Straitéise Forbartha Turasóireachta don nGaeltacht 

 
Aithníonn Údarás na Gaeltachta nach ann don nGaeltacht mar cheantar ann féin atá scoite 
amach nó neamhspleách ar na réigiúin pleanála ina bhfuil na limistéir Ghaeltachta éagsúla 
lonnaithe.  Tá na limistéir Ghaeltachta á bhforbairt i gcomhthéacs na gcúinsí agus na 
ndinimicí forbartha agus pleanála ceannasacha sin a imríonn tionchar, a threoraíonn agus 
a mhúnlaíonn patrúin agus comhdhéanamh na forbartha eacnamaíochta agus sóisialta ag 
leibhéal náisiúnta, réigiúnach agus ag leibhéal an chontae féin.   
 
Tá ról lárnach in ann don nGaeltacht mar acmhainn turasóireachta uathúil a chuideoidh le 
líon na dturasóirí a thagann chun na tíre seo a ardú ar bhealach stuama agus 
inmharthanach.  Chomh maith leis sin tá an Ghaeltacht mar cheann scríbe turasóireachta 
fíor-luachmhar do mhargaí na tíre féin.  Cuirfidh forbairt agus feidhmiú na straitéise seo go 
follasach le hiarrachtaí an Stáit tuilleadh infheistíochta a dhéanamh in earnáil na 
turasóireachta in Éirinn.  Beidh buntáiste agus tairbhe na hinfheistíochta sa Ghaeltacht le 
sonrú i bhforbairt na réigiúin agus na gceantar eile tuaithe fud, fad na hÉireann. 
 
Is í an aidhm shainiúil a bheidh ag an straitéis seo ná an Ghaeltacht a fhorbairt mar cheann 
scríbe turasóireachta i gcomhthéacs na turasóireachta cultúir agus na tábhachta a 
bhaineann léi don gheilleagar áitiúil agus náisiúnta a éascú. Cabhróidh sí agus tacóidh sí le 
tionscnaimh thurasóireachta inmharthana agus glasa, a bhainfidh leas as saibhreas uathúil 
cultúir, teangeolaíochta, seandálaíochta, mara agus éiceolaíochta na Gaeltachta a 
fhorbairt, agus cosaint a thabhairt d’íogaireacht shóisialta, chultúir agus chomhshaoil na 
limistéar sin.  Léireoidh sé freisin tiomantas Údarás na Gaeltachta, Fáilte Éireann, na 
Comhairlí Chontae agus eagrais eile stáit ó thaobh oidhreacht teangeolaíochta agus 
chultúir na Gaeltachta a chosaint. 
 
Ach straitéis forbartha turasóireacht don nGaeltacht a bheith aontaithe, cuideoidh sin leis 
na spriocanna seo a leanas a bhaint amach d’earnáil na forbartha turasóireachta in Éirinn 
agus sa Ghaeltacht: 
 

• líon na gcuairteoirí a ardúmar aon leis an achar ama a fhanfaidh cuairteoirí an méid 
airgid a chaithfidh siad agus an sásamh a gheobhaidh siad as a dturas go hÉirinn  

• déanfar athbhrandáil ar an nGaeltacht mar chuid lárnach de shaibhreas chultúrtha 
na hÉireann mar cheann scríbe do chuairteoirí ó thar sáile agus sa mbaile 

• feabhsófar na ceangail idir réimse taitneamhachtaí agus gníomhaíochtaí ar fud na 
Gaeltachta agus cuirfear lena luach 

• feabhsófar léirmhínithe ar áiseanna agus ar infreastruchtúr turasóireachta sa 
Ghaeltacht chomh maith le hinfreastruchtúr agus comharthaíocht ar na bealaí 
glasa agus siúlóidí 

• treorófar cuairteoirí chuig ceantair nach dtugtar cuairt orthu rómhinic i réigiúin an 
Iarthuaiscirt, san Iarthar, in Iar-Dheisceart, in Oir-Dheisceart na hÉireann agus i 
gcontae na Mí 

• tógfar ar an obair atá curtha i gcrích sna ceantair seo cheana féin agus cuideofar le 
gnólachtaí, gníomhaireachtaí, grúpaí áitiúla agus páirtithe leasmhara eile sa 

cheantar oibriú le chéile chun láidreachtaí agus tréithe ar leith na gceantar go léir 
fud fad na Gaeltachta a neartú 

 
 
8.1 Coiste Pleanála d’Fhorbairt na Turasóireachta sa Ghaeltacht 
 
Moltar go mbeadh Coiste Pleanála d’Fhorbairt na Turasóireachta sa Ghaeltacht le bunú 
mar chuid do phríomhmholtaí an Chomhchoiste.  Bheadh sé mar phríomhaidhm ag an 
gCoiste Pleanála seo forbairt a dhéanamh ar Straitéis Turasóireachta don nGaeltacht.   
 
Moltar go mbeadh ionadaíocht ar an gCoiste Pleanála seo ó Fáilte Éireann, Oifig na 
nOibreacha Poiblí, na Comhairlí Contae atá freagrach as na limistéir éagsúla Ghaeltachta, 
An Roinn Turasóireachta, Cultúir, Ealaíon, Gaeltachta, Spóirt agus na Meán, agus Údarás 
na Gaeltachta.  Bheadh Údarás na Gaeltachta ar fáil chun seirbhís comhordaithe, pleanála 
agus rúnaíochta a chur ar fáil don gCoiste Pleanála seo d’fhonn baint amach na straitéise 
turasóireachta.  Bheadh measúnú agus monatóireacht ar bhaint amach spriocanna na 
straitéise nua seo mar chuid de théarmaí tagartha agus feidhmithe an Choiste Pleanála seo.  
Bheadh tuairiscí rialta le soláthar ag an gCoiste Pleanála seo do bhaill an Chomhchoiste, do 
Fáilte Éireann, do na Ranna Stáit agus do na Comhairlí Contae. 

 
9.0 Forbairt ar Áiseanna agus Infreastruchtúr Turasóireachta  
 
Freagraíonn na moltaí seo a leanas do na saincheisteanna a cuireadh sa gcomhairlúcháin 
seo, eadhon: 
 

“a bhfuil ar fáil ó thaobh na turasóireachta tuaithe a éagsúlú: taitneamhachtaí, 
turasóireacht ghníomhaíochta, turasóireacht scáileáin, agus an geilleagar oíche;  

 
bonneagar maidir le caitheamh aimsire lasmuigh agus caitheamh aimsire laistigh, lena 
n-áirítear turasóireacht inbhuanaithe lasmuigh agus turasóireacht bunaithe ar an 
dúlra” 

 
Trí fheidhmiú na straitéise forbartha turasóireachta atá mar phríomh-mholadh san 
aighneacht seo, beidh fócas ar leith ar líon na dturasóirí agus achar a gcuairte ar an 
nGaeltacht a ardú agus luach an chaiteachais a dheintear a mhéadú, táirgí turasóireachta 
sa Ghaeltacht a mhéadú agus a uasghrádú, agus feasacht agus cur le próifíl na Gaeltachta 
mar áit saoire.  
 
Bainfear é seo amach trí sholáthar tacaíochtaí boga agus crua d’fhorbairt agus do chur 
chun cinn tionscadal turasóireachta, lena n-áirítear raon leathan fiontar agus gnólachtaí 
turasóireachta Gaeltachta; féilte agus mórimeachtaí sa Ghaeltacht a mhaoiniú mar aon le 
tacaíocht a thabhairt do thionscnaimh thurasóireachta Phobalbhunaithe.  Beidh cláir 
oiliúna agus forbartha feasachta le feidhmiú chun gnóthaí agus cuideachtaí turasóireachta 
a chumasú, le go mbeidh ról lárnach le tógáil ag na pobail logánta i bhforbairt tograí 
straitéiseacha pobalbhunaithe, chun obair i gcomhpháirtíocht le soláthraithe reatha a 
bhfuil acmhainn forbartha acu chun coincheap na turasóireachta teanga agus cultúir a chur 
chun cinn. Lena chois sin beidh forbairt á déanamh ar na hacmhainní nádúrtha sa 

Ghaeltacht chomh maith le margaíocht a dhéanamh ar an nGaeltacht mar cheann scríbe 
turasóireachta. 
 
Beidh Údarás na Gaeltachta rannpháirteach go gníomhach i gcur chun cinn agus i 
bhforbairt roinnt príomhthionscadal infreastruchtúir turasóireachta ar mhórscála thar na 
seacht nGaeltacht ar bhonn leanúnach. 
 
Tá lonnú na dtograí turasóireachta reatha ina bhfuil infheistíocht shuntasach beartaithe 
léirithe thíos i léaráid 3. 
 

 
 
(féach Aguisín 1 le haghaidh tuilleadh sonraí) 
 
Branda na Gaeltachta:  
 
Tá Branda na Gaeltachta forbartha ag Údarás na Gaeltachta le roinnt blianta anuas mar 
uirlis mhargaíochta agus seasann na trí chiorcal don trí ghné den bhranda seo – 
fiontraíocht, pobal agus teanga agus  cultúr. Tá an branda forbartha le haitheantas ar leith 
a thabhairt do thógraí, táirgí, seirbhísí agus éispearachas ar leith gur féidir a aimsiú sa 
Ghaeltacht.  
 
‘Gaeltacht na hÉireann’ atá scríofa ar an mbranda seo a bhfuil sé i gceist leis íomhá 
shuaithinseach den Ghaeltacht a chur chun cinn mar áit ar leith ó thaobh na teanga, an 
chultúir, na hoidhreachta, na turasóireachta agus an ghnó. Tá fáilte roimh ghnóthaí a 
fhaigheann tacaíocht ón Údarás an branda a úsáid, ach níl úsáid an bhranda ‘Gaeltacht na 
hÉireann’ teoranta do chomhlachtaí a fhaigheann maoiniú ón eagraíocht agus agus mar sin 

bheadh sé ina chabhair go mbeadh an branda seo aitheanta mar chuid lárnach d’aon 
straitéis fhorbartha amach anseo. 
 

Mar chuid d’fhorbairt agus d’fheidhmiú na straitéise nua, tá deis ann Branda na Gaeltachta 
a fhorbairt tuilleadh mar bhuntáiste tábhachtach maidir le láithreacht ar líne a chur ar fáil 
do na réigiúin Ghaeltachta. Ina theannta sin, ní mór láithreacht na Gaeltachta ar 
www.discoverireland.ie agus ar www.discoverireland.com a bharrfheabhsú, nó caillfidh an 
Ghaeltacht agus a sholáthróirí táirgí deiseanna tábhachtacha chun cumarsáid a dhéanamh 
leis an spriocmhargadh agus ábhar a dhíol leis.  
 

Clabhsúr agus Achoimre 
 

Cuirtear fáilte roimh an deis chun an earnáil turasóireachta sa Ghaeltacht a láidriú trí 
réamhphleanáil agus chur chuige comhtháite leis na heagrais eile a bhfuil ionchur acu san 
earnáil. 
 

Is fiú tagairt a dhéanamh ag an tráth seo don anailís agus do na moltaí atá curtha ar aghaidh 
ag na Náisiúin Aontaithe i ngeall ar thábhacht agus tionchar na hearnála turasóireachta: 
 

There is now a growing consensus among tourism stakeholders as to how the future resilience of tourism 

will depend on the sector’s ability to balance the needs of people, planet and prosperity (UNWTO, 2021). 

The global Covid-19 pandemic has provided the opportunity to rethink the tourism offering by 

addressing the key pillars of environmental, social and economic sustainability.  Essentially transforming 

the relationship between the tourism industry and nature.  A key strategy in this context is to think 

beyond sustainability and instead determine how the tourism industry interacts with our society, thus 

an emphasis on collaboration amongst stakeholders, investments in the green economy and a 

determination to develop a transformative and resilient tourism industry (UNWTO, 20206) 

Cuidíonn Údarás na Gaeltachta leis an uaillmhian agus leis an mór chuspóir forbartha seo i 
leith na hearnála turasóireachta mar atá curtha i láthair ag an UNWTO.  Creideann Údarás 
na Gaeltachta gur féidir leis an nGaeltacht idirdhealú a dhéanamh san earnáil 
turasóireachta go hidirnáisiúnta agus cur go suntasach le geilleagar agus leibhéil 
fostaíochta na Gaeltachta. Is é ár dtuairim láidir gur chóir go mba chuid lárnach den 
Straitéis nua seo tábhacht na turasóireachta mar ghineadóir ar shaibhreas eacnamaíochta, 
mar áis chun ioncam luachmhar thar lear á thuilleamh agus chun fostaíocht á cruthú.  
 

Tá lúcháir orainn go bhfuil an deis ann cuidiú le baill an Chomhchoiste feidhm a thabhairt 
don moladh seo i ngeall ar straitéis nua turasóireachta a fhorbairt don nGaeltacht.  Bheadh 
muid faoi chomaoin agaibh ach an deis a bheith againn plé a thionscnamh libh faoi na 
céimeanna tosaigh gur féidir a ghlacadh chun cuidiú le cur chun chinn na hoibre seo. 
 
Le meas agus beannacht, 
 
Údarás na Gaeltachta 
Deireadh Fómhair, 2022  

 
6 UNWTO, 2020. Policy Brief: Covid-19 and Transforming Tourism. https://unsdg.un.org/resources/policy-brief-
covid-19-and-transforming-tourism.  

https://unsdg.un.org/resources/policy-brief-covid-19-and-transforming-tourism
https://unsdg.un.org/resources/policy-brief-covid-19-and-transforming-tourism

Aguisín 1 – Tograí Turasóireachta Straitéiseacha de chuid Údarás na Gaeltachta  

 

Ainm  Contae Stádas  

Teach Solais Fhánada Dún na nGall Oscailte 2017 – i mbun céim nua 

forbartha  

Teach Muiris Dún na nGall Réamhphleanáil 

Gailearaí Thoraí Dún na nGall Pleananna nua  

Sliabh Liag Dún na nGall Ag Feidhmiú 

Uisceadán in Acaill Maigh Eo Ag Feidhmiú  

Solas – An Fód Dubh Maigh Eo Tús curtha le forbairt 

Ionad na nImirceach Gaillimh Tús curtha le forbairt 

Teach an Phiarsaigh Gaillimh  Ag feidhmiú  

Ionad Oidhreachta Árann Gaillimh Réamhphleanáil 

Ionad Feamainne & 

Oidhreachta  

Gaillimh Céim a hAon ag feidhmiú  

Ionad na Húicéirí/Mara  Gaillimh Réamhphleanáil 

Geopháirc (UNESCO) Gaillimh/Maigh Eo Ag feidhmiú  

Teach Solais Inis Oírr Gaillimh Réamhphleanáil 

Bunionad Clochán-

Bréanainn 

Ciarraí Réamhphleanáil 

Coláiste Íde Ciarraí Réamhphleanáil 

Ionad Turasóireachta 

SheanOspidéil an Daingin 

Ciarraí Réamhphleanáil 

Músaem an tSúgáin Corcaigh Réamhphleanáil  

Ionad Cultúrtha Choláiste 

Íosagáin 

Corcaigh  Réamhphleanáil  

Ionad Cultúir na nDéise Port Láirge Réamhphleanáil  

Ionad Oidhreacht Rath 

Chairn 

Na Mí Réamhphleanáil  

 


